
ދުނިޔެ ނިމެންދެން ވެސް އުވިގެެން ނުދާ އެންމެ މާތް ފޮތެއްގެ ގޮތުގައި، ކީރިތި ޤުރްއާން ބާވާލެއްވި މާތް ﷲ ސުބުޙާނަހޫ ވަތަޢާލާ ގެ ކިބަފުޅަށް ޙަމްދު ކުރަން. ޞަލަވާތާއި ސަލާމުން ވެދުން ކުރަނީ އެ ފޮތް މި އުއްމަތަށް އުނގަންނަވައި ދެއްވި މުޙަންމަދު ޞައްލަﷲ ޢަލައެހި ވަސައްލަަމަ އަށް.
ކޮލެޖް ކައުންސިލްގެ މެންބަރުން، ބަސްކޮމިޓީގެ މެންބަރުން، ކޮލެޖްގެ އެކި މަރުކަޒުތަކުގެ މުވައްޒަފުން، މައުރަޒުގައި ބައިވެރިވެ ވަޑައިގަންނަވާ އެންމެހާ ބޭފުޅުން.
އައްސަލާމް ޢަލައިކުމް.
ދުނިޔޭގެ އެކި ހިސާބުތަކުގައި ވަކިވަކިން އުޅޭ މީހުން އުޅޭ. ނަމަވެސް މިފަދަ މީސްތަކަކަށް އަޅުގަނޑުމެން ޤައުމެކޭ ނުކިޔަން. ބަޔަކު ޤައުމަކަށް ވަނީ އެބަޔެއްގެ ކިބައިގައި ޙާއްޞަ ސިފަތަކެއް ހުރެގެން. އެ ބައެއް ހިއްސާ ކުރާ ޢާންމު ތާރީޚެއް އޮވެގެން. އެބައެއް މުޢާމަލާތްކޮށް، މުވާސަލާތު ކުރާ ބަހެއް އޮވެގެން. މި ނަޒަރުން ބަލާއިރު، ދިވެހި ތާރީޚާއި ދިވެހި ބަހަކީ ، ދިވެހި ރާއްޖެ ޤައުމަކަށްހަދާ އެންމެ މުހިންމު ދެ އަސާސް. ދިވެހި ޤައުމިއްޔަތުގެ ބިންގާ، ދިވެހިވަންތަ ކަމުގެ ތަރަހަ. 
ދިވެހި ޤައުމިއްޔަތުގެ ދުޅަހެޔޮ ކަން ބިނާވެގެންވަނީ، ދިވެހި ބަހަށާއި ދިވެހި ތާރީޚަށް ދިވެހިން ދޭ ސަމާލުކަމެއްގެ މައްޗަށް. ދިވެހި ބަހަށް އިޙްތިރާމް ކޮށް ކަމޭ ހިތާ މިންވަރެއްގެ މައްޗަށް. ދިވެހި ތާރީޚް ކިޔަވާ، އުނގަންނައިދީ، ދިރާސާކޮށް އުޅޭ މިންވަރެއްގެ މައްޗަށް. 
ޝައްކެތް ނެތް. މި ނަޒަރުން ބަލާއިރު، މިއަދު މި ހުޅުވިގެންދާ ދިވެހި ފޮތް މައުރަޒަކީ، ދިވެހި ޤައުމިއްޔަތު ހަރުދަނާ ކުރުމަށް އެޅޭ މުހިންމު ފިޔަވަޅެއް. ދިވެހިން، އެމީހުންގެ އަމިއްލަ ބަހާއި ތާރީޚާ ދޭތެރޭ ފަޚުރުވެރިވުމަށް ހިތްވަރުދެވޭ ކަމެއް.  ދިވެހިންގެ މާދަރީ ބަހަށް ދިވެހިން ދޭ ސަމާލުކަން އިޙްތިފާލް ކުރެވޭ ކަމެއް. 
ދިވެހި ބަހާއި ތާރީޚްގެ ފޮތް މަޢުރަޒު، ލިޔުންތެރިންގެ ދުވަހާ ދިމާކޮށް ބާއްވާ ކަމީ، ޤައުމިއްޔަތު އާލާކޮށް ދިރުވުމުގައި، ލިއުންތެރިންގެ މުހިންމު ރޯލު ރަމްޒުވާ ކަމެއް. ލިޔުންތެރިންގެ ދައުރު ހާމަވާ ކަމެއް. ލިޔުންތެރިންގެ ފޮތްތައް ވާންވާނީ، ޤައުމުގެ ތަހުޒީބާއި ރަށްވެހިކަން ކުރިއަރުވާ ލިއުންތަކަކަށް. ޤައުމުގެ އިޖްތިމާޢީ ފޭރާމުގެ އުއިތައް ބަދަހިކޮށް ގެތުމަށް ބާރުއަޅާ ލިއުންތަކަކަށް. ދިވެހިވަންތަ ފޮތްތަކަކަށް.
މިއަދަކީ ދިވެހި އަދަބީ ޤުލްޝަނުގައި އިތުުރު މައު ތަކެއް ފޮޅޭ ދުވަހެއް. ރައްޔިތުންނަށް ފައިދާ ކުރާނެ އައު ފޮތްތަކެއް ނެރެވޭ ދުވަހެއް. ދެންމެއަކު، އަޅުގަނޑުމެންނަށް އިވިގެން އެދިޔައީ މިފޮތްތަކުގެ ކުރު ތަޢާރުފެއް. ޝައްކެއް ނެތް. އެއިން ކޮންމެ ފޮތަކީ ވެސް، ދިވެހި އަދަބަށް، ދިވެހި ތާރީޚަށް ކުރެވޭ އަގުހުރި ޚިދުމަތެއް. އައު ގޮތަކަކަށް ކަންތައްތަކަކާ މެދު ވިސްނުމަށް މީސްތަކުންނަށް ދެވޭ ދަޢުވަތެއް. މިފޮތްތައް ލިއުއްވި ހުރިހާ ފަރާތްތަކަކަށް އަޅުގަނޑު ޝުކުރު ދަންނަވަނީ ހިތުގެ އެންމެ އަޑިން. އަޅުގަނޑގެ އުއްމީދަކީ މިއަންނަ އަހަރު ބޭއްވޭ މައުރަޒުގައި، ތިޔަ ގަލަންތަކުން ލިޔެފައިވާ އައު ފޮތްތަކެއް ފެނިގެން ދިއުން. އަދި ފޮތެއް އެއްވެސް ގޮތަކަށް ނުލިޔާ "ލިޔުންތެރިން"، މި އަގުބޮޑު ގައުމީ ޚިދުމަތުގައި އަތުކުރި އޮޅާލުން. 
ޝައްކެތް ނެތް. ވަރަށް ގިނަ އަމިއްލަ ފަރާތްތަކަކުން މި މައުރަޒުގައި ބައިވެރިވެފައިވޭ. މި ފަރާތްތަކަށް ވަރަށް ބޮަޑަށް ޝުކުރު ދަންނަވަން. އަޅުގަނޑުގެ އުއްމީދަކީ މި މައުރަޒު އެއް އަހަރުން އަނެއް އަހަރަށް ކުރިއަރައިގެން ދިއުން. މައުރަޒުގައި ބައިވެރިވާ ފަރާތްތަކާއި މައުރަޒަށް ޒިޔާރަތް ކުރާ ފަރާތްތަކުގެ ޢަދަދު މަތިވަމުން ދިއުން. މައުރަޒަކީ ފޮތް ލިޔާ މީހުންނަށާއި ކިޔާ މީހުންނަށް، ފޮތް ވިއްކާ މީހުންނަށާއި ގަންނަ މީހުންނަށް ފައިދާހުރި ބާޒާރަކަށް ވުން. އެކި ލިއުންތެރިންނާ ބައްދަލުވެ، ޚިޔާލު ބަދަަލުކޮށްލާ ހޮޅުއަށްޓަކަށް ވުން.
އަޅުގަނޑަށް ޔަޤީން. މިފަދަ މައުރަޒެއް އިންތިޒާމް ކުރުމުގައި ވަރަށް ގިނަ ފަރާތްތަކެއް ބައިވެރިވެފައި ވާނެ. އެކިއެކިި ފަރާތްތަކުގެ ނަންތައް ވަކިވަކިން ފާހަގަ ނުކޮށް، އެންމެން ޝާމިލު ވާގޮތެއްގައި، އެ ހުރިހާ ފަރާތްތަކަށް މި ފުރުސަތުގައި ޝުކުރު ދަންނަވަން. އަދި މި ޝުކުރުގެ ތެރޭގައި، މި މައުރަޒު އިންތިޒާމް ކުރި ފަރާތްތަކުގެ އިތުރުން، ފޮތް ލިއުއްވި ފަރާތްތަކާއި މައުރަޒުގައި ފޮތް ހިމެނި ފަރާތްތައް ޝާމިލްކުރަންް. އަދި ލިޔުންތެރިންގެ ދުވަހުގެ ތަހުނިޔާ ހުރިހާ ފަރާތްތަކަކަށް ރައްދު ކުރަން. 
މާތް ﷲ ގެ އިސްމުފުޅުގެ ބަރަކާތުން 2010 ވަނަ އަހަރުގެ ދިވެހިބަހާއި ތާރީޚުގެ ފޮތް މައުރަޒު ހުޅުވުމުގެ އުފާ ލިބިގަންނަން.
އައްސަލާމް ޢަލައިކުމް.

